
АБДУЛЛА ҚОДИРИЙ





                 (1894-1938)

Абдулла Қодирий ХХ аср ўзбек адабиётининг йирик намояндаларидан биридир. Қодирийнинг ўзбек адабиёти ривожида ўрни беқиёс. “Ўтган кунлар”, “Меҳробдан чаён” асарлари билан у ўзбек романчилигига асос солди. Қодирийнинг дастлабки машқлари 1913-1914 йилларда илк бора нашриёт юзини кўрди. Ёзувчининг илк шеърлари  “Миллатимга”, “Аҳволимиз”, “Тўй”дир. Унда Қодирий ғафлатда, жаҳолат ботқоғида қолган халқининг аҳволини алам билан ёрқин деталлар орқали таърифлайди:




Кўр бизнинг аҳволимиз, ғафлатда қандай ётамиз,


                 Жойи келган чоғида виждонни пулга сотамиз. 

Қодирий тез орада шеъриятни ташлаб, драматургия, насрга ўтди,  бирин-кетин “Бахтсиз куёв”, “Жувонбоз” асарларини эълон қилди. Муаллифнинг эътироф этишича, “Бахтсиз куёв” “Падаркуш” пьесаси таъсирида, “Жувонбоз” эса татарларда чиқиб турган жадидчилик руҳидаги ҳикоя ва романларга тақлидан ёзилган. Бу икки асарда ҳам Қодирий ўз шеърларидаги мотивни давом эттиради, жадид адабиётига хос ғояларни илгари суради. Орадан сал ўтмай “Улоқда” ҳикояси юзага келди. Ойбек бу ҳикояга жуда юксак баҳо бера
ди. “Улоқда” номли ҳикояси “Жувонбоз” ва бошқа асарларига нисбатан тенглаштирилмас даражада юқори бир асар“, - деб ёзади у. Бу асардан ёзувчи ҳикоя техникаси, приёмларини эгаллаганлиги яққол аён бўлади. Қодирий “Улоқда” ҳикояси билан ўзбек насрида реалистик методнинг қарор топишига асос солди. “Улоқда” ҳикояси халқ сўзлари ва ифодалари асарнинг бадиий тўқимасига узвий кириб кетганлиги билан ажралиб туради. Ҳикоя жонли, образли тил билан ёзилган. Шахслар ҳам ўзига хос тил билан сўзлайдилар. Ҳикояда ташвиқотчининг, воизнинг ўрнини санъаткор олади. Ёзувчи бу асарда воқеалар устида муҳокама қилмайди, тушунтирмайди, балки образлар орқали кўрсатади.

Адибнинг ана шундай асарларидан “Ўткан кунлар” ва “Меҳробдан чаён” романлари унинг ижодида энг катта ҳодиса даражасига  кўтарилди. Ёзувчининг эътироф этишича, “Ўтган кунлар”ни у 1919 йилда ёза бошлаган. Қодирий бу романида холис – объектив туриб, ўтган ХIХ аср ўрталаридаги Туркистон тарихининг, ўзбек халқи ҳаётининг ҳаққоний манзарасини беради, муҳим тарихий жараёнларни чуқур бадиий таҳлил этади, даврнинг етакчи ижтимоий кучлари моҳиятини очади, ўша замон кишиларининг аҳвол руҳияти, орзу интилишлари, қувонч ва ташвишларини фавқулодда бир маҳорат билан ёрқин образлар орқали кўрсатади. Отабек, Кумуш, Юсуфбек ҳожи, Офтоб ойим, Ўзбек ойим, Ҳасанали образлари орқали адиб миллий тимсоллар яратди. Романда инсон эрки, муҳаббати масаласи билан бир қаторда Россияга муносабат муаммоси ҳам катта ўрин тутади. Асар қаҳрамонларидан Отабек роман бошларидаёқ ўз даврининг илғор кишиси илгари суриши мумкин бўлган қарашларни, яъни Россиянинг давлат қурилиши, қонунлари, тартиблари, маориф ва маданияти жуда ибратли эканлиги, лекин Туркистон унга қўшилиши мумкин эмаслиги Тўғрисидаги фикрни суҳбатдошлари ўртасига ташлайди. Ҳеч бир инсон ўз халқининг қул бўлишини истамаслиги эътиборга олинса, Отабекнинг бу қарашлари юксак миллатпарварлик руҳи билан суғорилган ғоялар эканлиги яққол аён бўлади. Шунга қарамай, Отабекнинг мазкур ғоялари Абдулла Қодирийни Туркистоннинг Россияга қўшилиши прогрессив аҳамиятини англамасликда ва “миллатчи”, “халқ душмани” сифатида айблаш учун бир дастак тарзида фойдаланилган.

1926 йилдан бошлаб адиб иккинчи тарихий романи “Меҳробдан чаён” асари устида ишлади. Асарнинг “Меҳробдан чаён” деб аталиши, унда кўпроқ мунофиқ диндорларнинг “муқаддас даргоҳ”га номуносиб ҳаракатларига, илмига амал қилмайдиган, эътиқодни оёқости этадиган, шахсий манфаат йўлида ҳеч нарсадан тоймайдиган, ҳалол одамларни кўролмайдиган ҳасадгўйлар қилмишига ишорадир. Қодирий бу романда ҳам такрорланмас гўзал тимсоллар Анвар, Раъно, Солиҳ маҳдум, Нигоройим, Султонали, Сафар бўзчи, Абдураҳмон образларини яратди. Романда муҳаббат масаласига турли табақа вакилларининг муносабатини кўрсатиш орқали ёзувчи ХIХ аср ўрталаридаги тарихий шароитнинг ҳаққоний манзараларини чизишга, бир томонда жабр-зулм авж олганлигини, иккинчи тарафдан эса адолат учун кураш сўнмаганлигини ёрқин гавдалантиришга муваффақ бўлган. Фақат мазкур асар “Ўтган кунлар” романи даражасида мукаммал чиққан деб ҳисоблаш қийин, чунки ундаги баъзи  воқеалар ва руҳий жараёнлар тасвирида бадиий далиллаш санъати етишмагандек туюлади. Хусусан, Анварнинг жаллодлар қўлидан осонлик билан қутқарилиши асардаги энг заиф далилланган ўринлардан ҳисобланади. Умуман олганда, Абдулла Қодирий юқоридаги иккита тарихий романи билан бадиий ижодда энг жиддий муваффақиятга эришди. Замонавий асарларида эса ёзувчи романлари даражасидаги ютуқларни қўлга кирита олмади. Чунончи, замонавий мавзуда ёзилган Абдулла Қодирийнинг “Обид кетмон” повести натуралистик тасвир унсурларининг ортиб кетиши туфайли мукаммал асар даражасига кўтарилмади. Шунга қарамай Абдулла Қодирийнинг кўпчилик асарлари қатори “Обид кетмон” қиссаси ҳам ўз даврида ҳақиқий баҳосини ололмади. Вульгар социологизм оғуси билан заҳарланган, фақат “синфий ёндашиш”нигина мезон қилиб олган, аслида чинакам илмий талқиндан узоқ, ўта ўжар, жоҳил танқид бу ўзига хос қисса моҳиятини бузиб, уни мафкуравий хатоларга тўла, “сиёсий тутуруғсиз” асар деб эълон қилди. (Ж.Шарифий, Олим Шарафиддинов. “Обид кетмон” ҳақида“. “Қизил Ўзбекистон”, 3.06.1937.).

“Обид кетмон” кейинги ўттиз йил ичида ҳам ўзининг муносиб баҳосини олгани йўқ. Ойбек ҳам “Абдулла Қодирийнинг ижодий йўли” китобида қиссани яхши баҳоламайди, асарда колхозлаштириш, синфийлик руҳи етакчилик қилишини алоҳида таъкидлайди.

Қодирий ўз фаолияти давомида матбуот соҳасида ҳам аҳамиятли ишлар қилди. “Муштум” журналининг ташкил этилиши  адиб номи билан боғлиқдир. Ёзувчи бир қатор илмий-публицистик, адабий-танқидий мақолалар ёзди. “Калвак маҳзумнинг хотира дафтаридан”, “Тошпўлат тажанг нима дейди?”, “Ширвон хола нима дейди?” каби сатирик асарлари билан ўз журналини бойитди. Муаллиф бу асарларида инсон характеридаги ёмон иллатлар, қусурлар устидан кулади. Мазкур асарларида ёзувчи ўтмишнинг ва ўзи яшаётган давр турмушининг даҳшатли манзараларини заҳарханда қаҳқаҳа воситасида гавдалантириб, чинакам ҳажвий характерлар яратиш бобида катта маҳорат эгаси эканлигини намойиш қилади. ХХ аср ўзбек адабиётида ўчмас из қолдирган Абдулла Қодирий 1938 йилда қатағон даврининг қурбони бўлди. 

